
SAOPŠTENJE ZA JAVNOST
Ministri vanjskih poslova zemalja Jugoistočne Evrope imenovali Gorana Svilanovića za novog generalnog sekretara Vijeća za regionalnu saradnju 
BEOGRAD/SARAJEVO, 14. jun 2012. godine – Ministri vanjskih poslova zemalja koje učestvuju u Procesu saradnje u Jugoistočnoj Evropi (SEECP) imenovali su Gorana Svilanovića za novog generalnog sekretara Vijeća za regionalnu saradnju (RCC) na sastanku koji je održan danas u Beogradu. 

Imenovanje stupa na snagu 1. januara 2013. godine a sam mandat je na tri godine. Goran Svilanović će na ovoj poziciji naslijediti Hidu Biščevića koji je od 1. januara 2008. godine, u dva mandata, obavljao dužnost prvog generalnog sekretara RCC-a.  
Ministri vanjskih poslova su pohvalili Sekretarijat Vijeća za regionalnu saradnju za dosadašnji uspiješan rad te se zahvalili generalnom sekretaru Biščeviću na kontinuiranom i hvale vrijednom radu i poželili mu puno uspjeha u daljoj karijeri. Iskazali su podršku aktivnostima Vijeća i odobrili Godišnji izvještaj generalnog sekretara organizacije o regionalnoj saradnji u Jugoistočnoj Evropi u periodu 2011-2012. godina.  
U svom obraćanju ministrima vanjskih poslova, generalni sekretar Biščević rekao je da je u potekle četiri i po godine od svog osnivanja Vijeće za regionalnu saradnju postalo centralna platforma za vođenje i praćenje saradnje u Jugoistočnoj Evropi. 
„To je ostvareno u veoma složenim političkim i socio-ekonomskim uslovima u ovom dijelu Evrope gdje mir i stabilnost još uvijek nisu u potpunosti osigurani, gdje tek treba postići samoodrživost saradnje i gdje evropski standardi i vrijednosti tek treba da u potpunosti budu prihvaćeni. Hitno rješavanje otvorenih pitanja i stvaranje uslova za ublažavanje trenutne ekonomske i socijalne krize može donijeti najbolju formulu da se izbjegnu kašnjenja u postizanja krajnjeg cilja regiona, a to je pristupanje evropskoj i evro-atlantskoj zajednici“. 
„Veliki regionalni razvojni projekti mogli bi biti korisno sredstvo za veći stepen približavanja i pomirenja u regionu pri čemu se pažnja posvećuje unaprjeđenju transportnih mreža, infrastrukturi i davanju podsticaja ekonomijama svih zemalja“.
Generalni sekretar Vijeća za regionalnu saradnju naglasio je da RCC, kao operativna ruka Procesa saradnje u Jugoistočnoj Evropi, treba da očuva svoj status neutralnosti i sveuključujući karakter, i pri tom u velikoj mjeri bude usklađen sa strategijom proširenja EU, isto kao što mu se i trebaju dodijeliti snažniji instrumenti za implementaciju kako bi se unaprijedila sposobnost Vijeća da efikasno odgovori na socio-ekonomske izazove koji se pojavljuju u Jugoistočnoj Evropi. 
Govor generalnog sekretara Vijeća za regionalnu saradnju Hide Biščevića na sastanku ministara vanjskih poslova zemalja članica SEECP-a možete pronaći na Internet stranici Vijeća. 
_________________________

Kao nasljednik Pakta stabilnosti za Jugoistočnu Evropu, Vijeće za regionalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na ekonomski i društveni razvoj, infrastrukturu i energetiku, pravosuđe i unutrašnje poslove, sigurnosnu saradnju, izgradnju ljudskih potencijala, parlamentarnu saradnju i razvoj medija. Sjedište RCC-a je u Sarajevu, Bosna i Hercegovina, a u njegovom članstvu se nalazi 46 zemalja, organizacija i međunarodnih finansijskih institucija.
______________________________________________________________________________________

Za više informacija kontaktirajte Dinku Živalj, glasnogovornicu Vijeća za regionalnu saradnju, tel: +387 33 561 700, fax: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int.

